
■■ RADIO

10.15 RADIONOVELA

Vita capita - episoda 453
Marisa fa schluss

Pauper Severin. Marisa na vul betg pli
esser sia amia. U è tut be ina sgnocca
d’emprim d’avrigl?
Reschia: Michel Decurtins

19.00 L’INSTRUMENTALA

Nossas musicas da giuvenils

La scolaziun e promoziun da giuvens
musicists è la pli gronda ed impurtanta
sfida per las uniuns da musica. Ozendi è
quai pli grev che insacura, la purschida da
sa divertir per la giuventetgna è gronda.
Ultra da quai ston ins era impunder bler
temp per emprender in instrument. Ina
fitg buna purschida per ils giuvenils da
savair far musica en buna cumpagnia èn
las musicas da giuvenils. Il resultat da la
lavur da talas musicas pudais tadlar 
questa saira. 
Redacziun: Flavio Tuor

20.03 PROFIL (REP.)

Discurs cun David Last: 
«Wikipedia ma fascinescha»

Il reverenda da Puntraschigna è era
magister dad etica e psicologia al gimnasi
a Ftan, e surtut era autur dal lexicon 

digital Wikipedia. Tge ch'interessa el vi
da quest lexicon avert per tuts raquinta
David Last en quest «Profil». Nus vegnin
era a savair tge che fascinescha el vi da la
vusch dad Amy Macdonald e pertge ch'el
emprenda actualmain sursilvan. 
Redacziun: Anna Serarda Campell

21.15 ALBUM DA L’EMNA

Beck – Morning Phase
La musica sin «Morning Phase» è uschè
patgifica ch’ella levgescha la hectica dal
mintgadi. N’è quai betg precis quai che nus
duvrain? Quai è folk/pop per la damaun
marvegl, musica per il mument cura che la
glisch dal di stgatscha la stgirezza da la notg.
Insatge aud’ins: Beck è turnà tar sias
ragischs. Sper ghitarras, battaria, vuschs ed
instruments da corda n’hai betg plaz per
bler dapli che mintgatant in clavazin u ina
steelguitar. Per l’emprima giada ha Beck re-
ducì la producziun sin l’essenzial. Las 13
chanzuns da l’album èn sco l’empermi-
schun d’in nov cumenzament: «Can We
Start It All Over Again? This Morning I
Lost All My Defenses». 
Redacziun: Roland Vögtli

22.03 NOSS CHORS (REP.)

Chanzuns da cumpagnia 
en autras linguas

Tge è pli bel che avair ina cumadaivla
saira cun buna cumpagnia ed in bun
magiel vin. Oz fiss ina ideala chaschun
da puspè far ina giada uschia ina saira.
Per l’atmosfera musicala procuran chors
che chantan chanzuns da cumpagnia en
differentas linguas. Els van sin viadi tras
l’entira Europa e sa tschentan perfin en
l’Africa u era en l'Israel.
Redacziun: Flavio Tuor

■■ TELEVISIUN

8.30-12.50 CUNTRASTS SRF INFO (REP.) 

«Empau ei empau» – 
Vic Hendry e sia vita scritta

«Empau ei empau», manegia il scriptur
Vic Hendry a la fin dal film dal
reschissur Arnold Rauch. Ussa basti,
ussa èsi da smetter, di el e smetter è la pli
gronda da las arts. Al cumenzament dal
purtret cinematografic di Vic Hendry la

sequenta frasa remartgabla: «Cura che ti
es passa ils 90 lura sentas ti schon che ti
es vegls, che ti vegns adina pli vegls e che
ti vegns mo pli vegls!» Ma tge era trante-
ren? Vic Hendry ha scrit sur 30
cudeschs. L’emprim eran quai lungs ed
extendids romans. Lura èn ses texts 
daventads adina pli curts. A la fin ha el
scursanì ses texts fin sin l’oss, fin là nua
ch’i fa mal. El vala per blers sco enfant
terrible e nunchapibel. Era quai fa mal
ad el, mintgatant, ma auter na possia el
betg scriver, el stoppia scriver sco ch’el
saja. 

17.40 TELESGUARD SIN SRF 1

L’emissiun d’infurmaziun sin SRF 1
cun suttitels tudestgs sin TXT 777

(repetiziun sin SRF info tranter las
18.00 e las 22.00)

Ils 18 da matg vegn elegì l’executiva e la legislativa en il Grischun. Il pievel
occupescha 5 sezs en la regenza e 120 sezs en il Cussegl grond. Infurmaziuns,
analisas e profils da candidatas e partidas tar RTR.

Tge quitads ha la populaziun grischuna e 
tge giavischa ella da la politica chantunala?

RTR lantscha emissiuns focusadas sin ««EELLEECCZZIIUUNNSS»» ed è perquai stà sin 
via e ha vulì sentir ed udir, tge quitads che la populaziun ha. Tge fatschenta 
votantas e votants? Il votant da Cuira n’ha betg il medem problem sco il votant
da Mustér e quel da Mustér betg il medem sco quel da Poschiavo. Forsa bain?
Co vulan candidatAs per il Cussegl grond schliar ils problems che 
fatschentan la populaziun dal  chantun Grischun?  

MMiinnttggaammaaii aa llaass 1111..0000 eenn iill RRaaddiioo RRuummaannttsscchh:: QQuuiittaaddss ee ggiiaavviisscchhss ddaa llaass rreeggiiuunnss

OOZZ,, iillss 0022--0044,, RReeggiiuunn EEnnggiiaaddiinn’’OOttaa ee llaass vvaallllaaddaass ddaall ssiidd
Venderdi, ils 04-04: Regiun Engiadina Bassa/Val Müstair
Glindesdi, ils 07-04: Regiun Grischun dal nord
Mesemna, ils 09-04: Regiun Surselva sut
Venderdi, ils 11-04: Regiun Grischun central

SSmmaarrttvvoottee ccuunn iinnffuurrmmaazziiuunnss ddaa ccaannddiiddaattAAss ee pprrooffiillss ppoolliittiiccss

Profils da candidatAs, cumparegliaziuns
ed agids per l'elecziun. Smartvote e
RTR procuran per tut las infurmaziuns
necessarias per las elecziuns da parla-
ment e regenza.

RRaaddiiootteelleevviissiiuunn SSvviizzrraa RRuummaannttsscchhaa AAss tteeggnnaa ssiinn iill ccuurrrreenntt!!
Dapli davart las elecziuns grischunas en il Radio Rumantsch,

la Televisiun Rumantscha e sin www.rtr.ch.

In imperi d’in mez millenni
Il mitus da Moscau sco «Terza Roma»

DA GUIU SOBIELA-CAANITZ

■ «L’annexiun da la Crim è ina recidiva
seriusa ed alarmanta, in regress en il
tempavant il document final da laCSCEa
Helsinki (1975). Ils stadis signataris em-
permettevan da ‘desister en lur relaziuns
tranter pèr da smanatschar u da duvrar la
violenza cunter l’integritad u l’indepen-
denza politica d’in stadi. I resguardan vi-
cendaivlamain tut lur cunfins sco inviola-
bels’ (…). A partir d’immediat vivin nus en
in mund suenter Helsinki (…). Tgi sa sche
l’Ucraina da l’ost piglia fieu? Quai muntass
la fin da la stabilitad per l’entira regiun
(…). Vegnan ils conflicts dal Balcan e dal
Caucasus puspè envidads? Tgi protegia uss
ilsTatarsda laCrimchehangiapatì avunda?
Tge manegian Casacs ed Aseris da l’agressi-
vitad dal grond pajais limitrof? L’unic fatg
positiv da las davosas emnas è che l’Uniun
europeica (UE), l’Allianza atlantica e cun-
zunt la nova regenza transitorica a Kiev re-
stan anc adina raschunaivlas.» Quai scriva
Wolfgang Schüssel, anteriur chancelier fe-
deral austriac, en la «NZZ» dals 19 da mars
2014 (p. 20). L’agentura Reuters France ha
communitgà ils 23 da mars: «Avant diesch
dis, al cunfinost da l’Ucraina, ha l’artigliaria
russa entschavì exercizis cun 8500 umens.»

Ertavel dals zars
Tge fa president Putin ussa? «e Econo-
mist» (Londra) dals 22 da mars respunda:
«Quai na sa nagin. El enclegia probabla-
main che Kiev, ch’el numna ‘la mamma da
las citads russas’, è persa per el. Ma el vul
pruvar da strair enavos quai ch’el resguarda
scopartdal ‘mundruss’ (…).Sche l’Ucraina
implodescha, (…) lura stgarpa’l davent sin-
guls tocs. La smanatscha militara resta pre-
schenta. Almain da tut vegn el ad insister
sin ina federalisaziun profunda da l’Ucrai-
na; quai pussibilitass in protectorat factic
sin las regiuns encunter l’ost ed il sid (…).
Dentant datti vistas che l’unitad sa rinforzia

(…). Durant ils davos ventg onns è il su-
stegn popular per la suveranitad dal pajais
vegnì adina pli ferm. Ina generaziun è cre-
schida si cun ella e la vul per ses agens uf-
fants» (pp. 19 e 22). Ma Putin è l’ertavel da
quels zars che regevan la regiun da Moscau
en il 16avel tschientaner, tenor la teologia
dal muntg Filofej da Pscov (1465–1542):
«Noss regent è l’unic zar dal mund sur ils
cristians, il manader sin il tron divin da la
sontga baselgia universala ed apostolica che
remplazza la baselgia romana e quella da
Constantinopel en la citad da Moscau,
spendrada daDieu (…).Mo ella glischa sin
terra pli clera ch’il sulegl (…).Tut ils imperis
cristians èn svanids ed èn sa schliads en
l’unic imperi da noss regent, (…) numna-
damain l’imperi russ. Duas Romas èn cru-
dadas, ma la terza stat anc adina; ina quarta
na datti betg» (1).Quai è ilmitus da laTerza
Roma, modernisà en il 19avel e 20avel
tschientaner. Il filosof e teolog Nicolaj Ale-
xandrovitsch Berdiajev (1874–1948) cha-
piva la «Terza Internaziunala» da Vladimir
Iljitsch Ulianov «Lenin» (1870–1924) sco
la successura illegitima da la Terza Roma.

Tschientaners d’expansiun
Ma lez imperi era propi internaziunal, e
quai gia en il 16avel tschientaner. Quai
punctuescha l’istoricher svizzer Andreas
Kappeler en in essai publitgà il 1992 ed ora-
mai classic (2). «En il testament da zarGion
II da 1503/04 vegnan las bleras etnias num-
nadas sco talas. Er il diplomat austriac Si-
gismund von Herberstein (…) las descriva
en ses cudesch renumà davart la Russia
(…). Ils pievels dals cuolms da l’Ural num-
na’l gia sco linguistamain parentas dals Un-
garais» (p. 22).Decisiva è stada1552 la con-
quista dal principadi islamic tatar daCasan:
«Lez stadi suveran n’aveva mai fatg part dal
principadi daKiev» (p. 24). Il principadi ta-
tar da la Crim ha la Russia conquistà pir il
1783. Ils 18 da mars 2014 è Putin sa drizzà
solennamain a ses pievel per sa legrar da la

conquistada lezzapeninsla. La «Frankfurter
Allgemeine Zeitung» (FAZ) dals 20 com-
mentescha: «Dapi ilmez dal 16avel tschien-
taner è il passàda laRussia stà l’istorgiad’ina
constanta expansiun; quai na fa dentant
betg part dal maletg istoric da Putin. Are-
guard laCrimnapon ins però betg taschen-
tar ch’ella saja vegnida a far part dal stadi
russ pir a la fin dal 18vel tschientaner. Ma
Putin menziuna lezza conquista sco sch’ils
Russ fissan stads las unfrendas: ‘Là èn ils foss
da la valerusa schuldada russa morta il
1783.’ I s’enclegia ch’el na di betg che l’ar-
mada da zara Chatrina (1729–1796) ha
stgatschà ina gronda part dalsTatars che vi-
vevan là.»

Tge fa Putin ?
Oz stat «la valerusa schuldada russa» pronta
al cumbat gist davos il cunfin istoric a l’ost
da l’Ucraina. «I dat ina tradiziun sovietica e
russa d’exercizis militars che pon sa trans-
furmar tuttenina en veritablas acziuns, per
exempel 1968 en Tschecoslovachia e 2008
en Georgia («FAZ», 27 da favrer 2014, p.
1). Gist avant paucs dis ha Jevgheni
Schevtschuc, president dal parlament da
Transnistria aTiraspol, supplitgà ses collega
russ, il president da la «Duma» a Moscau,
dametter ad ir l’annexiun da laTransnistria
a la Russia. Ins tema perquai che questa tra-
mettia sias truppasdal cunfinucranais enfin
en Transnistria; i stuvessan «mo» traversar
l’Ucraina dal sid, da Donezc enfin a Tira-
spol (passa 500 km en lingia directa), en
coordinaziuncun la schuldada russagiapre-
schenta en la Crim. La Transnistria è ina
strivla lunga var 200 km, cun 530 000 ol-
mas, ad ost dal flum Dnister/Nistru. Ella è
sa separada 1990 da la Moldova e n’è ren-
conuschida da nagin stadi, ma dependa
facticamain da la Russia che mantegna
truppas en ses intschess. La lingua clera-
main dominanta da laTransnistria è il russ;
la bandiera da stadi porta l’emblem com-
munist (farcla, martè e staila). Putin pudess

er instigar las pitschnas minoritads russofi-
las da Moldova (v. La Quotidiana dals 21
da schaner 2014) apretender l’independen-
za; quai disturbass la maioritad rumena che
giavischa da s’avischinar a l’UE.Ma igl è era
pussaivel che Moscau veglia simplamain
«digerir» sia conquista sper il Mar nair, da-
vaira in trumf strategic remartgabel, e pro-
curar che l’occident n’emblidia betg la pus-
sanza russa. Tgi sa?

«Si vis pacem, para bellum !»
Da matg 1940 ha Adolf Hitler (1889–
1945) attatgà e conquistà la Belgia neutrala
senza declerar la guerra. Quai n’han ils
Beltgs betg emblidà. Il politolog beltg Oli-
vier Dupuis scriva en la gasetta online
«RTBR-BE.info» dals 18 da mars: «Blers
Europeans eran persvas che la guerra en
Europa saja oramai nunpussaivla (…). I
han sbaglià (…). Occupond la Crim, toc
d’Europa, ha Putin [facticamain] declerà la
guerra. A l’Ucraina, ma betg mo a lezza. A
l’Europa, a la societad russa, a la cuminanza
globala dals democrats. Quai ha’l fatg senza
declerar [furmalmain] la guerra, cun ina
schuldada senza ensainas (…). El ha violà il
patg da Budapest (1994) che garantiva l’in-
tegritad territoriala da l’Ucraina, la quala
per la paja ha destruì sias armas nuclearas
(…).L’Europana levanagin inimi.Ussha’la
in tal, (…) numnadamain in stadi imperial
ed imperialistic, la segunda pussanza nu-
cleara dal mund (…). Il reschim russ na vul
betg chapir ch’il temp dals imperis è a fin
(…). En duas guerras ha’l decimà la popu-
laziun da Tschetschenia, ses agens burgais
(passa 100 000 unfrendas). El è penetrà en
Georgia il 2008.» Dupuis ha intitulà ses es-
sai cun il proverbi latin: «Si vis pacem, para
bellum!» («Sche ti vul pasch, pina guerra!»).
Il magazin internaziunal «e Economist»
(Londra), en ses numer dals 29 da mars,
rapporta da la tema en il Balticum: «L’Esto-
nia e la Lettonia hanminoritads russofonas
sco quellas che Putin vul ‘proteger’ en Cri-

mea, e la Lituania è situada tranter la mam-
ma Russia e sia exclava da Caliningrad
(…). La pli gronda provocaziun per Putin
fiss da na far frunt ad el (…). Sch’el sa senta
encuraschà, po’l provocar l’Allianza atlanti-
ca utrò, per exempel stirond in toc russofon
da Lettonia u creond in corridor vers Cali-
ningrad tras la Lituania (…). Ins duess far
dapli exercizis militars en l’Europa da l’ost
(…). L’Allianza duess collavurar cun Fin-
landa e Svezia» (pp. 16–17). Il schef nov da
l’Allianza, Jens Stoltenberg, era onns a la
lunga primminister da Norvegia ed enco-
nuscha bain la Russia limitrofa.

Tge fa la Svizra ?
LagasettaonlineSWI(<swissinfo.ch>) scri-
va en ses numer dals 14 damars: «Cuss. fed.
Burkhalter fa part questa primavaira aMos-
cauda las festas per ils 200onns da relaziuns
diplomaticas tranter Svizra e Russia (…).
Tenor ses departament vul el cun lezza oc-
casiun discurrer era da la crisa en Ucraina e
da la Crim (…). Per la fin da mars discute-
scha la cumissiun d’affars exteriurs dal cuss.
naz. lezza dumonda. Ses president Carlo
Sommaruga (ps) ha declerà a la ‘Tribune de
Genève’: ‘Ins na po tuttina betg undrar la
Russia cun ina visita uffiziala sch’ella viole-
scha dretgs umans e dretgs da minoritads
cun strair davent laCrim.’» Ins po e duai se-
gir empruvar da tgirar relaziuns correctas
cun mintga uman e mintga stadi, tenor
l’art. 1 da laLescha fundamentala da laGer-
mania: «Die Würde des Menschen ist un-
antastbar.» Ma pon ins, senza sa turpegiar,
plidar d’amicizia cun in stadimanà d’in um
che violescha cun tala giagliardia ils dretgs
umans ed il dretg internaziunal? Ans sentis-
san nus represchentads d’in president fede-
ral che strenschess il maun d’in tal um?
1. Cità en: Günther Stökl, Russische Geschich-
te. Terza ediziun schlargiada. Stuttgart (Alfred
Kröner, ISBN 3 520 244039) 1973, p. 226.
2. Andreas Kappeler, Russland als Vielvölker-
reich. Minca (C. H. Beck, ISBN 3 406 36472 1)
1992.

